
Abstract: This article analyses the role of the state budget in financing the higher education system, its significance in 
ensuring the financial sustainability of higher education institutions, and the need to diversify funding sources. The main 
objective of the study is to assess the dynamics of state-budget financing of higher education in Uzbekistan, identify the 
key advantages and limitations of the existing financing model, and develop scientific and practical recommendations 
for improving the system based on international experience. In addition, international practice confirms that in developed 
countries higher education financing is based on a multi-source model, in which the state budget, private sector 
investment, tuition fees, research grants, and donor funding play an important role. The findings of the study indicate that 
the state budget remains the leading source of financing in Uzbekistan’s higher education system. However, ensuring 
long-term financial sustainability requires strengthening the financial autonomy of universities, expanding alternative 
funding sources, and improving the efficiency of budgetary resource allocation.

Key words: higher education, state budget, financing mechanism, budgetary resources, financial sustainability, financial 
autonomy of universities, alternative funding sources, international experience.

Annotatsiya: Ushbu maqolada oliy ta’lim tizimini moliyalashtirishda davlat budjetining roli, uning oliy ta’lim muassasalari 
moliyaviy barqarorligini ta’minlashdagi ahamiyati hamda moliyalashtirish manbalarini diversifikatsiya qilish zarurati 
tahlil qilingan. Tadqiqotning asosiy maqsadi O‘zbekiston sharoitida oliy ta’limni davlat budjeti hisobidan moliyalashtirish 
dinamikasini baholash, mavjud moliyalashtirish modelining ustuvor jihatlari va cheklovlarini aniqlash hamda xalqaro tajriba 
asosida tizimni takomillashtirish bo‘yicha ilmiy-amaliy tavsiyalar ishlab chiqishdan iborat. Shu bilan birga, xalqaro tajriba 
rivojlangan mamlakatlarda oliy ta’limni moliyalashtirish ko‘p manbali modelga asoslanishini, jumladan, davlat budjeti, 
xususiy sektor investitsiyalari, talabalar to‘lovlari, ilmiy grantlar va donorlik mablag‘lari muhim rol o‘ynashini tasdiqlaydi. 
Tadqiqot natijalari O‘zbekiston oliy ta’lim tizimida davlat budjeti yetakchi moliyalashtirish manbai bo‘lib qolayotganini, 
biroq uzoq muddatli moliyaviy barqarorlikni ta’minlash uchun universitetlarning moliyaviy mustaqilligini kuchaytirish, 
muqobil moliyalashtirish manbalarini kengaytirish va budjet mablag‘laridan foydalanish samaradorligini oshirish zarurligini 
ko‘rsatadi.

Kalit soʻzlar: oliy ta’lim, davlat budjeti, moliyalashtirish mexanizmi, budjet mablag‘lari, moliyaviy barqarorlik, universitetlarning 
moliyaviy mustaqilligi, muqobil moliyalashtirish manbalari, xalqaro tajriba.

Аннотация: В данной статье проанализирована роль государственного бюджета в финансировании системы 
высшего образования, его значение в обеспечении финансовой устойчивости высших образовательных 
учреждений, а также необходимость диверсификации источников финансирования. Основная цель исследования 
заключается в оценке динамики финансирования высшего образования за счёт средств государственного 
бюджета в условиях Узбекистана, выявлении приоритетных аспектов и ограничений действующей модели 
финансирования, а также разработке научно-практических рекомендаций по совершенствованию системы на 
основе международного опыта. Наряду с этим международная практика подтверждает, что в развитых странах 
финансирование высшего образования базируется на многоканальной модели, в которой важную роль играют 
государственный бюджет, инвестиции частного сектора, плата за обучение, научные гранты и донорские средства. 
Результаты исследования показывают, что в системе высшего образования Узбекистана государственный бюджет 
сохраняет статус ведущего источника финансирования. Вместе с тем для обеспечения долгосрочной финансовой 
устойчивости необходимо усилить финансовую самостоятельность университетов, расширить альтернативные 
источники финансирования и повысить эффективность использования бюджетных средств.

Ключевые слова: высшее образование, государственный бюджет, механизм финансирования, бюджетные 
средства, финансовая устойчивость, финансовая самостоятельность университетов, альтернативные источники 
финансирования, международный опыт.

K I R I S H
Ta’lim tizimining rivojlanishi hozirgi zamon iqtisodiyotining eng muhim omillaridan biri bo‘lib, u mamlakatning 

uzoq muddatli strategik maqsadlariga bevosita ta’sir ko‘rsatadi. Ayniqsa, oliy ta’lim tashkilotlarining 
samarali ishlashi, ularning qanday moliyalashtirilishiga bog‘liqdir. Ta’lim tizimining rivojlanishi zamonaviy 
iqtisodiyotning eng muhim omillaridan biri bo‘lib, u mamlakatning uzoq muddatli strategik maqsadlariga 
bevosita ta’sir ko‘rsatadi.O‘zbekiston sharoitida ham oliy ta’lim tizimida keng ko‘lamli islohotlar amalga oshirilib, 
universitetlarning iqtisodiy mustaqilligini kuchaytirish va muqobil moliyalashtirish manbalarini shakllantirishga 
katta e’tibor berilmoqda. Ushbu maqolada oliy ta’limni moliyalashtirishning nazariy asoslari, xalqaro tajribalar 
va milliy amaliyot asosida tahlil qilinib, sohani rivojlantirish bo‘yicha amaliy tavsiyalar beriladi.

Xalqaro amaliyotda davlat budjeti, talabalar to‘lovlari, xususiy investitsiyalar, xalqaro grantlar va donorlik 
mablag‘lari asosida shakllangan aralash moliyalashtirish modellari tobora keng qo‘llanilmoqda. Bunday 
munosabatlar moliyaviy barqarorlikni ta’minlash, universitetlar mustaqilligini kuchaytirish va innovatsion 
rivojlanishga zamin yaratadi. Xususan, AQSH, Buyuk Britaniya, Janubiy Koreya kabi davlatlarda davlat-xususiy 
sheriklik asosidagi moliyalashtirish mexanizmlari ta’lim sifati va tadqiqotlar samaradorligini oshirishda muhim 
omil bo‘lmoqda.

O‘zbekiston sharoitida oliy o‘quv yurtlarini moliyalashtirish manbalari asosan davlat budjetiga tayanadi. 
Biroq, 2021-2023-yillarda olib borilgan islohotlar natijasida universitetlarning moliyaviy mustaqilligini oshirish, 
xususiy sektor ishtirokini kengaytirish va grant asosidagi ilmiy loyihalarni moliyalashtirish mexanizmlari joriy 
etilmoqda. Jumladan, Oliy ta’lim tizimida amalga oshirilayotgan islohotlar samaradorligini oshirish, davlat 
oliy ta’lim muassasalarining moliyaviy barqarorligini ta’minlash, moddiy-texnik bazasini mustahkamlash 
masalalarini mustaqil hal etish, ilmiy-tadqiqot faoliyatiga mablag‘larni jalb etish imkoniyatini kengaytirish va 
oliy ta’lim muassasalari o‘rtasida raqobat muhitini rivojlantirish maqsadida 2022-yildan mamlakatimizdagi bir 
nechta OTMga moliyaviy mustaqillik berildi.

M A V Z U G A  O I D  A D A B I Y O T L A R  S H A R H I
Ta’lim tizimini moliyalashtirish bo‘yicha xalqaro ilmiy adabiyotlarda bir qator yondashuvlar hamda 

nazariy qarashlar shakllangan. Asosan, uchta asosiy moliyalashtirish modeli mavjud: to‘liq davlat tomonidan 
moliyalashtirish, aralash moliyalashtirish va xususiy moliyalashtirish.

Clark B.R. o‘zining «Entrepreneurial Universities» nomli tadqiqotida oliy ta’lim tashkilotlarining 
moliyaviy barqarorligini ta’minlashda diversifikatsiyalangan moliyaviy manbalar, ya’ni «uchburchak 
moliyalashtirish modeli» (triple funding model: davlat, talabalar to‘lovi, xususiy sektor) ahamiyatini ta’kidlaydi.  
U universitetlarni mustaqil daromad topishga undash orqali ularning innovatsion salohiyatini oshirish mumkinligini 
asoslab bergan (Clark, 1998).

Altbach hamkasblari bilan global tendensiyalarni ko‘rib chiqib, universitetlarning moliyaviy muammolariga 
javob sifatida xususiylashtirish, tijoratlashtirish va xalqaro hamkorlikni kengaytirish orqali muqobil moliyalashtirish 
mexanizmlari shakllanganligini ta’kidlaydi. Ular ta’limga «yangi biznes modeli» sifatida qaralayotganiga e’tibor 
qaratadi (Altbach, et al., 2019).

Rivojlanayotgan mamlakatlar, jumladan O‘zbekiston uchun esa davlat-xususiy sheriklik (DXSH) 
mexanizmlarini qo‘llash orqali universitetlar va sanoat o‘rtasida yaqin aloqani yo‘lga qo‘yish muhim hisoblanadi.

Jahon banki hisobotida ta’lim sohasidagi investitsiya loyihalarida xususiy sektor ishtirokini rag‘batlantirish 
usullari, xavf-xatarlarni boshqarish va hukumat kafolatlari bo‘yicha tavsiyalar berilgan.

O‘zbekiston Respublikasi Prezidenti Sh.M.Mirziyoyevning 2022-2026-yillarga mo‘ljallangan taraqqiyot 
strategiyasi va oliy ta’limda islohotlar doirasidagi hujjatlarda ham oliy ta’lim tashkilotlarining moliyaviy mustaqilligi, 
universitet grantlari, ilmiy tadqiqotlar uchun xususiy investitsiyalar va xalqaro donorlar bilan hamkorlik masalalari 
ilgari surilgan.

Davlat budjetidan moliyalashtirish oliy ta’lim tashkilotlarining uzluksiz faoliyat yuritishini ta’minlash, 
moddiy-texnik bazasini mustahkamlash, professor-o‘qituvchilar va xodimlar mehnatiga haq to‘lash hamda 
ilmiy tadqiqotlarni qo‘llab-quvvatlashga xizmat qiladi. Shu sababli, oliy ta’lim muassasalarining budjetdan 
moliyalashtirish holatini tahlil qilish va amaldagi mexanizmlarni baholash dolzarb masalalardan biridir.

T A D Q I Q O T  M E T O D O L O G I YA S I
Tadqiqot metodologiyasi oliy ta’lim tizimini moliyalashtirishda davlat budjetining rolini nazariy, statistik 

va qiyosiy jihatdan baholashga yo‘naltirilgan kompleks yondashuvga asoslanadi. Tadqiqot tavsifiy-tahliliy 
va qiyosiy xarakterga ega bo‘lib, unda oliy ta’limni moliyalashtirishning nazariy asoslari, xalqaro tajriba 
hamda O‘zbekiston amaliyotidagi mavjud holat o‘zaro bog‘liq holda o‘rganildi. Maqolada axborot manbalari 
sifatida oliy ta’limni moliyalashtirishga oid ilmiy adabiyotlar, xalqaro tashkilotlar hisobotlari, normativ-huquqiy 
hujjatlar hamda 2022–2025-yillarda davlat budjetidan oliy ta’lim uchun ajratilgan mablag‘lar bo‘yicha statistik 
ma’lumotlardan foydalanildi. Tadqiqot jarayonida ilmiy adabiyotlar tahlili orqali davlat, aralash va xususiy 
moliyalashtirish modellari o‘rganildi, hujjatli tahlil asosida O‘zbekistonda oliy ta’lim muassasalarining moliyaviy 
mustaqilligini kengaytirish va muqobil moliyalashtirish manbalarini shakllantirishga oid institutsional-huquqiy 
asoslar ko‘rib chiqildi; statistik-dinamik tahlil yordamida 2022–2025-yillarda budjet mablag‘lari hajmidagi 
o‘zgarishlar baholandi; qiyosiy tahlil orqali esa O‘zbekiston tajribasi AQSh, Buyuk Britaniya, Janubiy Koreya 
va Germaniya kabi mamlakatlarning oliy ta’limni moliyalashtirish modellari bilan solishtirildi. Mazkur metodlar 
davlat budjetining oliy ta’limdagi real ahamiyatini aniqlash, milliy tizimdagi ustuvor va muammoli jihatlarni 
ko‘rsatish hamda xalqaro tajribaga tayangan holda amaliy tavsiyalar ishlab chiqish imkonini beradi. Tadqiqotda 
ekonometrik modellashtirish yoki so‘rovnoma natijalariga asoslangan empirik baholash usullari qo‘llanilmagan, 
chunki maqolaning asosiy vazifasi mavjud moliyalashtirish holatini nazariy, statistik va qiyosiy tahlil qilishdan 
iborat.

T A H L I L  V A  N A T I J A L A R
Davlat budjeti orqali moliyalashtirish oliy ta’lim tizimining barqaror ishlashini ta’minlovchi asosiy omillardan 

biridir. Budjet mablag‘lari nafaqat o‘quv jarayonini moliyalashtirishga, balki ilmiy-tadqiqot faoliyatini qo‘llab-
quvvatlash, professor-o‘qituvchilar mehnatini rag‘batlantirish va ta’lim infratuzilmasini modernizatsiya qilishga 
yo‘naltiriladi. Bundan tashqari, davlat budjeti hisobidan oliy ta’lim muassasalarida raqamli texnologiyalarni 
joriy etish, elektron ta’lim platformalarini rivojlantirish va xalqaro reytinglarga kirish uchun zarur sharoitlar 
yaratilmoqda. Bu esa oliy ta’lim tizimining global ta’lim makoniga integratsiyalashuviga xizmat qilmoqda 
(1-rasm).

1-rasm. 2022-2025-yillarda davlat budjetidan oliy ta’lim uchun ajratilgan mablag‘lar, mlrd. soʻmda

1-rasm ma’lumotlari 2022–2025-yillarda davlat budjetidan oliy ta’lim tizimiga ajratilgan mablag‘lar hajmida 
izchil o‘sish tendensiyasi kuzatilganini ko‘rsatadi. 2022-yilda ushbu yo‘nalishga ajratilgan mablag‘lar 4 140,0 
mlrd so‘mni tashkil etgan bo‘lsa, 2023-yilda bu ko‘rsatkich 6 000,0 mlrd so‘mga yetgan. Natijada bir yil ichida 
moliyalashtirish hajmi 1  860,0 mlrd so‘mga yoki qariyb 44,9 foizga oshgan. Bu davrda kuzatilgan keskin 
o‘sish oliy ta’lim sohasini budjet siyosatining muhim ustuvor yo‘nalishlaridan biri sifatida qo‘llab-quvvatlash 
kuchayganini anglatadi.

2024–2025-yillarda esa o‘sish sur’atlari nisbatan sekinlashgan. Xususan, 2024-yilda oliy ta’lim uchun 
ajratilgan mablag‘lar 6  130,33 mlrd so‘mni tashkil etib, 2023-yilga nisbatan 130,33 mlrd so‘mga yoki 2,17 
foizga oshgan. 2025-yilda esa ushbu ko‘rsatkich 6 270,0 mlrd so‘mga yetib, 2024-yilga nisbatan 139,67 mlrd 
so‘mga yoki 2,28 foizga ko‘paygan. Demak, 2023-yildagi yuqori o‘sishdan so‘ng davlat budjetidan oliy ta’limni 
moliyalashtirish hajmi barqaror, ammo mo‘tadil sur’atlarda ortib borgan.

Umuman olganda, 2022–2025-yillar oralig‘ida oliy ta’limga ajratilgan budjet mablag‘lari 4  140,0 mlrd 
so‘mdan 6 270,0 mlrd so‘mgacha oshib, jami 2 130,0 mlrd so‘mlik qo‘shimcha moliyaviy resurs shakllangan. 
Bu esa 2025-yilda ajratilgan mablag‘lar hajmi 2022-yilga nisbatan 51,4 foizga yuqori bo‘lganini ko‘rsatadi. Tahlil 
qilinayotgan davrda o‘rtacha yillik nominal o‘sish sur’ati taxminan 14,8 foizni tashkil etadi. Biroq ushbu o‘rtacha 
ko‘rsatkich asosan 2023-yildagi keskin o‘sish hisobiga shakllangan bo‘lib, keyingi yillarda moliyalashtirish 
dinamikasi nisbatan barqarorlashgan.

Mazkur tendensiya oliy ta’lim tizimini moliyaviy qo‘llab-quvvatlash davlat siyosatida muhim o‘rin 
egallayotganini ko‘rsatadi. Shu bilan birga, grafikdagi ma’lumotlar nominal mablag‘lar hajmini aks ettirgani 
sababli, ularning real iqtisodiy ta’sirini baholashda inflyatsiya darajasi, talabalar sonining o‘sishi, oliy ta’lim 
muassasalari soni, ish haqi xarajatlari, moddiy-texnik bazani modernizatsiya qilish xarajatlari hamda bir 
talabaga to‘g‘ri keladigan budjet xarajatlari kabi qo‘shimcha ko‘rsatkichlarni ham inobatga olish zarur. Shunday 
yondashuv oliy ta’limga ajratilayotgan mablag‘larning nafaqat hajm jihatidan, balki samaradorlik va sifat natijalari 
nuqtayi nazaridan ham chuqurroq baholanishiga imkon beradi.

Xulosa qilib aytganda, 2022–2025-yillarda davlat budjetidan oliy ta’lim uchun ajratilgan mablag‘lar 
umumiy o‘sish tendensiyasiga ega bo‘lgan. Eng yuqori o‘sish 2023-yilda kuzatilgan bo‘lsa, 2024–2025-yillarda 
moliyalashtirish hajmi nisbatan sekin, ammo izchil ortib borgan. Bu holat oliy ta’lim tizimining budjet resurslari 
bilan ta’minlanishi barqarorlashayotganini ko‘rsatsa-da, kelgusida ajratilayotgan mablag‘larning real qiymati, 
maqsadli yo‘naltirilishi va ta’lim sifati bilan bog‘liq natijaviy ko‘rsatkichlar asosida kompleks baholash zarurligini 
taqozo etadi (1-jadval).

1-jadval. Xorijiy mamlakatlarda OTMlarini moliyalashtirish manbalari

Mamlakat Mamlakat budjeti ulushi 
(%)

Xususiy sektor (talabalar to‘lovlari, 
investitsiya) ulushi (%)

Boshqa manbalar 
(%)

AQSH 38 55 7

Buyuk Britaniya 32 60 8

Janubiy Koreya 25 70 5

Germaniya 80 15 5

Oliy ta’limni moliyalashtirish tizimini xalqaro tajriba asosida tahlil qilish shuni ko‘rsatadiki, rivojlangan 
mamlakatlarda bu soha ko‘p manbali moliyalashtirish modeli asosida tashkil etilgan. Xususan, AQSH, Buyuk 
Britaniya va Germaniya kabi mamlakatlarda oliy ta’limni moliyalashtirishda davlat budjeti bilan bir qatorda 
xususiy sektor, kontrakt to‘lovlari, grantlar va ilmiy loyihalardan tushadigan daromadlar alohida o‘rin tutadi.
Masalan, AQShda universitetlar daromadining sezilarli qismi kontrakt asosidagi to‘lovlar va xususiy investitsiyalar 
hisobidan shakllansa, Germaniyada davlat moliyalashtirishi ustuvor bo‘lsa-da, ilmiy grantlar va sanoat bilan 
hamkorlik orqali qo‘shimcha mablag‘lar keng jalb etiladi. Buyuk Britaniyada esa talabalar to‘lovlari oliy ta’limni 
moliyalashtirishning asosiy manbalaridan biri hisoblanadi.

O‘zbekiston tajribasi tahlil qilinganda, oliy ta’limni moliyalashtirishda davlat budjeti ustuvorligi saqlanib 
qolayotganligi kuzatiladi. Bu holat tizimning ijtimoiy yo‘naltirilgan modelga asoslanganligini anglatadi. Shu 
bilan birga, so‘nggi yillarda xususiy oliy ta’lim tashkilotlari sonining ortishi, kontrakt to‘lovlarining kengayishi 
va xalqaro hamkorlik loyihalarining rivojlanishi moliyalashtirish tizimi bosqichma-bosqich diversifikatsiya 
qilinayotganini ko‘rsatadi. Shu nuqtai nazardan qaraganda, O‘zbekiston oliy ta’lim tizimi hozirgi bosqichda 
davlat moliyalashtirishiga asoslangan holda, bosqichma-bosqich aralash (gibrid) moliyalashtirish modeliga 
o‘tish jarayonini boshidan kechirmoqda. Bu esa uzoq muddatda tizimning moliyaviy barqarorligini ta’minlash va 
uning xalqaro raqobatbardoshligini oshirish uchun muhim omildir.

X U L O S A  V A  T A K L I F L A R
Jadval ma’lumotlari tahlili shuni ko‘rsatadiki, 2022-2025-yillar davomida O‘zbekistonda oliy ta’lim 

tizimini moliyalashtirish uchun ajratilayotgan davlat budjeti mablag‘lari hajmida ijobiy o‘sish tendensiyasi 
kuzatiladi. Bu esa oliy ta’lim sohasini rivojlantirish davlat siyosatining ustuvor yo‘nalishlaridan biri ekanini 
tasdiqlaydi. Shu bilan birga, ajratilayotgan mablag‘larning asosiy qismi joriy xarajatlarga, xususan, ish haqi, 
stipendiyalar va ijtimoiy to‘lovlarga yo‘naltirilmoqda. Bu holat ta’lim tizimining barqaror ishlashini ta’minlasa-da, 
rivojlantirish yo‘nalishlariga ajratilayotgan mablag‘lar ulushini oshirish zarurligini ko‘rsatadi. Natijada, oliy 
ta’limni moliyalashtirishda davlat budjeti yetakchi rolni saqlab qolib, uning hajmi ortib borayotganiga qaramay, 
mablag‘lardan foydalanish samaradorligini oshirish va ularni strategik yo‘nalishlarga yo‘naltirish dolzarb masala 
bo‘lib qolmoqda.

Oliy ta’lim tizimini moliyalashtirish bo‘yicha olib borilgan tahlillar shuni ko‘rsatadiki, O‘zbekiston sharoitida 
davlat budjeti ushbu sohaning barqaror faoliyat yuritishini ta’minlovchi asosiy moliyaviy manba sifatida saqlanib 
qolmoqda. Biroq oliy ta’lim tizimining uzoq muddatli rivojlanishi, xalqaro raqobatbardoshligi va innovatsion 
salohiyatini oshirish uchun moliyalashtirish siyosatini yanada takomillashtirish zarur. Shu asosda quyidagi 
asosiy ilmiy-amaliy tavsiyalarni ilgari surish mumkin.

Birinchidan, oliy ta’limga ajratilayotgan davlat budjeti mablag‘larini strategik va natijaga yo‘naltirilgan tarzda 
taqsimlash zarur. Budjet mablag‘lari faqat joriy xarajatlarni qoplash bilan cheklanib qolmasdan, ilmiy tadqiqotlar, 
raqamli ta’lim infratuzilmasi, laboratoriyalarni modernizatsiya qilish, xalqaro akkreditatsiya, ta’lim sifati va 
akademik samaradorlikni oshirish kabi ustuvor yo‘nalishlarga yo‘naltirilishi lozim. Shu bilan birga, oliy ta’lim 
muassasalariga ajratiladigan mablag‘lar ta’lim sifati, ilmiy natijalar, bitiruvchilar bandligi, xalqaro reytinglardagi 
ishtirok va grantlar jalb qilish darajasi kabi aniq natijadorlik ko‘rsatkichlari bilan bog‘lanishi maqsadga muvofiq.

Ikkinchidan, oliy ta’lim muassasalarining moliyaviy mustaqilligini kengaytirish va moliyalashtirish 
manbalarini diversifikatsiya qilish lozim. Universitetlarga o‘z daromadlarini mustaqil shakllantirish, ilmiy-amaliy 
loyihalar, konsalting xizmatlari, xalqaro grantlar, donorlik mablag‘lari va sanoat korxonalari bilan hamkorlik orqali 
qo‘shimcha moliyaviy resurslar jalb qilish imkoniyatlarini kengaytirish zarur. Xalqaro tajriba shuni ko‘rsatadiki, 
oliy ta’lim tizimining moliyaviy barqarorligi faqat davlat budjetiga tayanish orqali emas, balki davlat, xususiy 
sektor, talabalar to‘lovlari, ilmiy grantlar va donorlik mablag‘lari o‘rtasidagi muvozanatli moliyalashtirish modeli 
orqali ta’minlanadi.

Uchinchidan, oliy ta’lim muassasalari, xususiy sektor va xalqaro tashkilotlar o‘rtasidagi hamkorlikni 
kuchaytirish zarur. Davlat-xususiy sheriklik mexanizmlarini kengaytirish universitet infratuzilmasini rivojlantirish, 
amaliy tadqiqotlarni moliyalashtirish, innovatsion loyihalarni qo‘llab-quvvatlash hamda bitiruvchilarning mehnat 
bozori talablariga mos tayyorgarligini ta’minlashda muhim ahamiyatga ega. Bunda xalqaro grantlar, donorlik 
dasturlari va ilmiy hamkorlik tarmoqlaridan samarali foydalanish oliy ta’lim tizimining ilmiy salohiyati va xalqaro 
raqobatbardoshligini oshirishga xizmat qiladi.

Umuman olganda, oliy ta’limni moliyalashtirishda davlat budjeti asosiy tayanch manba sifatida saqlanib 
qolishi zarur. Shu bilan birga, budjet mablag‘larining natijadorligini oshirish, universitetlarning moliyaviy 
mustaqilligini kuchaytirish va ko‘p manbali moliyalashtirish modelini rivojlantirish O‘zbekiston oliy ta’lim 
tizimining moliyaviy barqarorligi, institutsional mustaqilligi va xalqaro raqobatbardoshligini ta’minlashda muhim 
omil hisoblanadi.

